
Iñigo Terradillos Gaztañaga

Tolosarra eta inauterizalea da
Marta Garcia (Tolosa, 1990). Ur-
tero moduan, azken unera arte
utzi ditu azken prestaketak, «beti
geratzen baita zerbait egiteko,
baita Zaldunita goizera arte ere».  
Eta, hori aurten
berantiarragoak izan direla.
Bai, baina, horrela da beti. Ziu-
rrenik, pasa den urtean Gabone-
tan urduriago egongo ginen.
Aurten, berriz, Gabonak lasaiago
pasa ditugu denbora zegoela
pentsatuz. Baina, azkenean, beti
ibiltzen gara azken unera arte. 
Taldean? 
Bai, beti taldean. 
Denbora asko behar al da
prestatzeko? 
Aurten mozorroak ez digu den-
bora gehiegirik kendu. Beste
urte batzuetan, berriz, mozorro-
ak lan handia eman digu. Ideia
borobiltzeak eman digu lana, eta
beti egiten dugun antzerkitxo
hori osatzeak. Gainera, urtetik
urtera gehiago kostatzen zaigu,
lana tarteko, lagun guztiak bil-
tzea, eta horrek pixka bat zail-
tzen du.
Karroza edo konpartsarekin
ateratzen al zarete?
Ez. Atrezzo pixka bat badugu,
baina ez plataforma bat. Beste
urte batzuetan eduki izan dugu,
baina iaz eta aurten ere ez atera-
tzea erabaki genuen. Moldatzen
goaz, inauteriak bezala. 
Eta, zein da hainbeste lan
eman dizuen ideia hori?
Pistaren bat eman dezaket, bai-
na, sorpresa izatea gustatzen zai-
gu. Tolosa eta tolosar askoren in-
guruan dago ideia, eta bat baino

gehiagok identifikatuta sentitu-
ko du bere burua. Umoretik eta
errespetuz, tolosar kide batzure-
kin lotura duen gaia da.
Noiz aterako duzue ideia edo
mozorro hori?
Zaldunitan eta Asteartitan. 
Astelenitan? 
Aisialdi taldeekin atera izan naiz
ni urte askotan, eta horregatik
aurten ez dugu gairik jarri. Ba-
koitza bere erara aterako da.
Non jartzen zarete? 
San Frantzisko pasealekuan ko-
katzen saiatzen gara, artxiboa-
ren parean. Jende guztia gonbi-
datzen dugu bertara gu ikustera.
Bereziki buruan geratu
zaizun mozorro hori? 
Aghata Ruiz de la Prada gai beza-
la hartu genuen duela bi urte. Di-
seinatzaileak berak pasareletan
erabilitako ereduekin egin geni-
tuen jantziak, eta lan handia izan
zen. Berezia izan zen, bai mozo-
rro aldetik, baita giro aldetik ere.
Eguraldiak eragin handia al
du mozorroan? 
Bai. Baino, egia da behin kalean
zaudelarik ahal duzuna ematen
saiatzen zarela. Hori bai, egural-
di onarekin alde ederra dago.
Aukera egoten al da
gainerakoen ideiak eta
mozorroak ikusteko? 
Bai. Beti hartzen dugu horretara-
ko tartea. Gure antzerkitxoa egin
ostean edo aurretik paseotxoak
ematen ditugu karrozak, kon-
partsak eta mozorroak ikusteko.
Eta txarangen atzean saltoka
aritzeko?
Bai, noski. Eta zezen plazari itzu-
lia ematekoa ere bai. Kuadrillan
denetariko giroa dugu, baina,
oro har, txarangazaleak gara.

Marta Garcia koadrilakoekin, ‘Pragako Agattak’ irudikatuz. ATARIA

«Antzerkitxoa egin ostean
tartetxoa hartzen dugu
besteen ideiak ikusteko»
MARTA GARCIA
INAUTERIZALEA

Artxiboaren parean jartzen saiatzen dira Marta eta bere lagunak;
aurtengoan Tolosa eta tolosar askoren inguruko ideia bat ardatz
hartuta jarriko dira bertan, «beti bezala, umoretik eta errespetuz».

Zaldunita bezperak berarekin dakar
danborren hotsa, azken urteetan 
Gaur arratsaldean, 300 haurretik gora elkartuko dira danborra soinean eta makilak
eskuetan, kalejira egin eta kaleak alaitzeko; iluntzean, helduen txanda izango da

Irati Saizar Artola 

Azken asteetako entseguak zer-
baitetarako balio izan duten edo
ez erakutsiko dute gaur arratsal-
dean Tolosako 300 gaztetxo bai-
no gehiagok. 17:00etan abiatuko
dira Geltoki kaletik, eta kaleetan
barrena ibiliko dira giroa alai-
tzen. Ohitura bilakatu da, dagoe-
neko, hitzordu hau, izan ere,
mende erdia baino gehiago dara-
ma Aiz-Orratz elkarteak haurren
danborrada antolatzen. 
Ez du gogoan Antxon Oiarbide

antolatzaileak zenbat urte dara-
matzaten zehazki haurren dan-
borrada egiten, «50 urte baino
gehiago» izango direlakoak dago,
baina gogoan ditu lehen urte
haiek: «Hasiera-hasieran Astele-
nita egunez egiten hasi ginen, eta
goizez atera ohi ginen». Garai har-
tan, Alde Zaharrean barrena osa-
tzen zuten ibilbidea, baina, duela
40 urte inguru, Kale Nagusitik ba-
rrena egitera pasa ziren. «Danbo-
rrada hazten ari zen, baina Astele-
nita egunez karroza eta konpar-
tsak ere gehitzen joan ziren, eta
duela 20 urte inguru, larunbate-
tan egitera pasa ginen». 
Urteroko hitzordua dute Tolo-

sako gaztetxoek. Aurten, 300
haur inguruk hartuko dute parte
danborra jotzen, eta beste 40 bat
lagunek dantza egingo dute. To-
losako Samaniego, Laskorain eta
Herrikide ikastetxekoek hartzen
dute parte, eta Aiz-Orratz elkarte-
koak arduratzen dira inauteriak
inguratzen ari diren neurrian en-
tseguak antolatzeaz; eguerdiak
aprobetxatzen dituzte horretara-
ko. Danborrak elkarteak jartzen
dituela azaldu du Oiarbidek,
«guztientzat iristen ez badira,
prestatuta ekartzen ditugu, eta
horrela osatzen gara». Arropaz,
berriz, ikastetxeak eta ikastolak
arduratzen dira.    
Eguraldia erabakigarria izaten

da hitzordu horretan. «Euria egi-
ten badu, ez gara ateratzen. Duela
lau urte edo pasa zitzaigun azke-
nekoz, euri asko egin zuen, eta
bertan behera utzi behar izan ge-
nuen. Horrelakoetan, piñata
igandean egin ohi dugu», azaldu
du Oiarbidek. Aurten, ordea, az-

Kolore biziak nabarmentzen dira inauterietako egunetan, eta danborradan ere ez dute hutsik egiten. MIKEL IRAOLA

ken egunetako uda giroa ikusita,
«eguzki azpian gozatzeko espe-
rantza» badutela adierazi du el-
karteko kideak. Euririk egin eze-
an, jantzi biziko ilara luzeek har-
tuko dituzte Tolosako kaleak,
beste behin. 

ILUNTZEAN, HELDUAK
Haurrek eguzkiaren azken prin-
tzak jasoko dituzten bezala, hel-
duek gaua nola iristen den ikuste-
ko aukera izango dute, gaur.
19:00etan joko dute lehen pieza,
Trianguloa plazan, Tolosako

Danborradakoek, eta kalejira
egingo dute jarraian. 
Aurten, estreinakoz, zaldiak

izango direla desfileko figura be-
rriak aurreratu dute Tolosako
Udalekoek. 

2015ean, piñata igandean egin zuten danborrada, eguraldiagatik. J. AMONARRIZ
Haurren danborradako irudi zahar bat. ATARIA

Ozen entzun dira 
Tolosako inauterietan Ostiral Meheko goizak alaitzeko ardura hartu
zuen Ozenki txistulari taldeak, eta aurten ere bete du bere zeregina 

Imanol Garcia Landa Tolosa

Ostiral Meheko goiza alaitu zuen
beste behin Ozenki txistulari tal-
deak inauterietako doinuekin.
Ion Garmendiak lehenengo aldiz
gidatu zuen taldea. Izan ere,
Ozenki txistulari taldea Musika
Eskolatik sortutakoa da, eta ber-
tako zuzendaria txistu irakaslea
izatea da, hain justu, Tolosako
Txistulari Bandako zuzendaria
dena ere. Garmendiarentzat le-
hen inauteriak dira kargu horie-
tan. «Oso ondo doa esperien-
tzia», esan du Garmendiak.
«Urte pila bat daramatzagu
Ozenki txistulari taldean atera-
tzen txistulari bezala bakarrik,
eta badakigu nola diren kon-
tuak».
Aurten 45 musikari inguru el-

kartu dira, eta Tolosako Musika
Eskolako ikasle eta ikasle ohiez
gain, Loatzo Musika Eskolakoak
eta beste hainbat herritako txis-
tulariak ere izan dira Tolosan.

Familia argazkia ateratzeko aukera izan zen Trianguloa plazan. I.G.L.

Xabier Arzallus Antia,
agur eta ohore 

A bertzale guztiontzat
eredu eta gidari  izan
da, guztiontzat, izan ere
bere hitzak edonoren-

tzat izan dira ikasgai. Aberriaren
askatasunagatik lan handia
egindakoa da Xabier, erreferen-
tea, zalantzarik gabe herri honek
izan duen politikaririk bikaine-
netakoa. Burukide aparta izan
da Euzko Alderdi Jeltzalearen-
tzat, gidari aparta herriarentzat. 
Abertzaletasuna ezin uler dai-

teke aitite Arzallus gabe. Aber-
tzaletasuna eta herrigintza, he-
rritik herria sortzen, aberritik lan
egiten, Euskadiren alde tinko,
beti. Egungo Euskal Herria bal-
din badugu berari zor diogu eta
hari egin diezaiokegun omenal-
dirik handiena herrigintzan su-
tsu jarraitzea da. Bere abertzale-
tasunetik edan dugu, bere hitzek
hezi dute herri hau eta lanean ja-
rraitu behar dugu Euskal Herri
aske baten alde. 
Itzal handiko erreferente poli-

tikoa izan da Arzallus, abertzale
erraldoia, herri honen gidari.
Izan zelako gara eta garelako
izango dira. Izar berri bat piztera
doa Euskal Herriko zeru gaine-
an.
Eskerrik asko, Xabier. Gora

Euskadi Askatuta!
Tolosako EAJ

GUTUNA

Bi pertsona
atxilotu dituzte
kalamu
landaketa
batengatik  

Erredakzioa Zizurkil

Bi pertsona atxilotu zituen atzo
goizaldean Ertzaintzak, Zizurki-
len aurkitu zuten kalamu landa-
keta batekin lotuta. 15 industrial-
deko pabiloi batean zeuden kala-
mu landareak eta lekukoen
arabera 4.000 landare inguru
eraman dituzte ertzainek. 
Goizeko seietan agertu zen Er-

tzaintza industrialdera, inguru-
ko langileek azaldutakoaren ara-
bera. 600-700 metro karratu 
inguruko pabiloian aurkitu zi-
tuzten landareak. Furgoneta ba-
tean eraman zuten kalamua eta
usaina oraindik ere nabarmena
zen, atzo arratsaldean, pabiloia-
ren inguruetan. Ertzaintzak atea
giltzarrapo batekin utzi zuen
itxita.

Ozenki txistulari taldea kalejiran ibili zen Tolosako kaleetatik. I.G.L.

Ezkerrean, bi txistulari gazte. Eskuinean, txistulariei  laguntzen dieten beste zenbait musikari. I.G.L.

Ion Garmendia zuzendaria. I.G.L.



Izua eragin dute joaldunek 
Atzo arratsaldean, zezen txikien aurretik lasterka eta pottoken gainean jarrita ibili ziren
haur ugari, euren gozamenerako. Zezenen gidariek, ordea, ezusteko ugari utzi zituzten.

Josu Artutxa Dorronsoro

Ostegun Gizen arratsaldean be-
zala, atzo ere xexen-festa izan zen
Tolosako Zezen Plazan. Urtero,
Ostiral Mehe egunez, zezentxoak
eta pottokak izaten dira protago-
nista, eta hala izan zen atzokoan
ere. Eguraldia lagun izan zuten
bertaratu zirenek, eta jendetza
bildu zen harmailetan.

Aurreko urteetan ez bezala, ez
zegoen ia tokirik hondar gainean
egoteko. Zeudenen artean, erre-
korteak egitera ausartu zirenak
izan ziren, baita zezentxoen gai-
netik jauzi egiteko ausardia izan
zutenak ere. Zezenak  zezendegi-
ra itzultzerakoan, baina, joaldu-
nek hartu zuten protagonismoa.
Zezenak sartzen ez zirela eta, jo-
aldunak atera zituzten aldi guz-
tietan, eta haurrak ezustean ha-
rrapatu zituzten askotan, izua ere
eragin zutelarik ikusle nahiz
hondar gaineko gaztetxoen arte-
an. Pottokak irten zirenean, be-
rriz, eromena heldu zen. Guztiek
nahi zuten itzuli bat eman, eta
pottoka batzuk abiadura bizian
ibili ziren.

Aurretik, Kabi Alai txaranga-
ren kalejiraren txanda izan zen,
ohiko ibilbidea egin zutelarik.
Bertan, itzuli bat eman eta inau-
terietako doinuak jo zituzten.
Ondoren, kalejira egin zuten be-
rriro alde zaharreraino. Errekorte ugari egin zituzten gaztetxoek Zezen Plazan. Horrez gain, pottoken gainean jarrita ibiltzeko eta txaranga doinuez gozatzeko aukera izan zen atzo. J. A.

‘IÑAUTERI KALEA’
Frankistez mozorrotuta, kalera irten ziren atzo, Arpegi talde-
ko kideak. Aurten, 40 urte betetzen ditu taldeak, eta urtero
bezala, Leidor aretoan jaialdia egin zuten gauean. Goizean,
Iñauteri kalearen inaugurazioa egin zuten, jaialdirako iragar-
ki bat grabatuz. Gainera, 36 inauterizale kuttunen pegatinak
jarri zituzten San Frantzisko pasealekuko bankuetan. ASIER IMAZ



Txikienak ere festan
Tolosako plazan festa lehertu zen Ostegun Gizenean eta txikienek mozorrotzeko aukera eduki dute azken bi

egunetan, eskoletan egin diren jaialdietan. Euskal mitologiako pertsonaia, txinatar, erromatar edo herri
kirolari bihurtu dira egun batez. Ondoren, txistorra edo txokolatea janez indarrak berreskuratzeko aukera izan

dute. Argazki galeriak ‘www.ataria.eus’ webgunean ikusi daitezke.

ANOETA

TOLOSA Laskorain ikastola TOLOSA Samaniego ikastetxea

ZIZURKILBERROBI

TOLOSA Herrikide ikastetxea

ALBIZTUR

ADUNA IRURA 

IBARRA AMEZKETA

AMASA-VILLABONA Zubimusu ikastola AMASA-VILLABONA Fleming ikastetxea

LARUNBATA 02
AGENDA

Tolosako inauteriak

EGITARAU OFIZIALA
11:00. Tolosako Erraldoi eta Bu-
ruhandiak, Tolosako Dultzaineroez
lagundurik. Irteera Gernikako Ar-
bolatik.
11:00.Musika eskolako ikasle ban-
daren kalejiraren irteera, musika
eskolatik.
11:30.Udaberri Dantza Taldeak an-
tolatuta, dantzari txikien kalejira
abiatuko da Triangulotik. Herriko
hainbat tokitan saioak eskainiko
dituzte.
12:00/17:00.Kabi Alai elkarteko
txarangaren irteera.
17:00.Aiz Orratz elkarteak antola-
tuta, haur danborrada aterako da
Geltoki kaletik.
17:00.Kabi Alai elkarteko txaran-
garen irteera. 
19:00.Tolosako Danborradaren ir-
teera Triangulotik.
23:30. Iraunkorrak eta Oriako Txa-
ranga, txarangak kalez kale.

TXOSNAGUNEA
22:30.Txosnagunean kontzer-
tuak: Herdoil, Galtzagorriak, Kaleko
Urdangak eta Hexen.

Amezketako  inauteriak
08:00. Udaletxe azpian elkartu eta
Bedaioko eta Amezketako base-
rrietan ibiliko dira.

EGURALDIA

Iker Ibarluzea

Gaur.Eguna motel samar
hasi arren, hoberantz
egingo du. Egunsentian

hodeigune dezente agertuko da
eta zer edo zer bustiko du. Hala
ere, oso gutxi botako du. 
Goiz erdi eta eguerditik aurrera
ostarte batzuk ireki eta eguraldi
lasai eta argiagoa izango dugu.
Haizeak mendebal ukitua izango
du, egunaren bigarren zatian 
bolada zakarrekin eta 
tenperatura berriz ere 15-17 gradu
bitartean errendituko da.

Bihar.Giro lasai eta epela-
goa izango dugu. Hego-
mendebaldeko haize zaka-

rra nagusituko da eta horrekin ten-
peratura maximoak gora egingo du,
eguneko erdiko orduetan 18-20
graduan joaz goia. Zeruan goi-hodei
asko ikusiko ditugu, batez ere, arra-
tsaldetik aurrera. Hala ere, hodei
hauek ez dute inolako ondoriorik
ekarriko eta giro lasai eta epelaz go-
zatu ahalko da.

ATARIA IRRATIA
Euskal musikaegun guztian 
zehar. 

FARMAZIAK

Gaur

TOLOSA.Egunekoa. Edurne 
Bengoetxea. Kale Nagusia, 7. 
Telefono zenbakia: 
943 67 06 48. 
TOLOSA. Gauekoa.Lourdes Azpi-
roz Galarza, Amarotz auzoa, 9. 
Telefono zenbakia: 
943 67 51 18.

TOLOSALDEKOATARIAk ez du bere gain
hartzen egunkarian adierazitako
esanen eta iritzien erantzukizunik.

ZORION
AGURRAK
Urtebetzeak, urrezko
ezteiak, ezkontzak,
jaioberriak...

943 65 56 95
ataria@ataria.eus

San Esteban 20
Tolosa

Argazkia 
bi egun lehenago 

ekarri mesedez

xirimiri
ERREMENTARI, 40 
943 67 52 23

KAKAO
FAKTORIA
ORIA KALEA, 12  BEHEA
617 95 04 00  

Zatoz gure
txokolatea
dastatzera. 

DIANA ONDOREN ZATOZ GURERA GOSALTZERA

San Frantzisko pasealekua, 8 - 943 65 19 16

Croissant + Txokolatea  3,05€
  Croissant + Kafesnea  2,45€

Rondilla 34, behea - 943 65 51 61

Croissant + Txokolatea  3,05€
  Croissant + Kafesnea  2,45€


